
In tanti hanno scritto, raccontato e cantato di Venezia, dei suoi ponti, dei suoi canali, 
della sua infinita magia. In queste righe, nate quasi per gioco passeggiando con Laura fra le 
piccole calli della città lagunare, si mescolano il romanticismo e la sobrietà che si respirano nei 
campi meno frequentati dai visitatori con la frenesia, la povertà ed il degrado che si sono 
impossessati dei luoghi più affollati.   
 
 

Basada dal sole Venessia se sveja, 
co musica e vosi, le gite in famèja, 
ghe xè carnevale e sona e campane, 
colombi che dorme e le pantegane. 
L’odore de frito che inebria le vie, 
do ombre de nero deventa poesie, 
svanisse el caigo, se vede Murano, 
poaréti che sona e slonga la mano. 

  
Turisti fa i selfie, un vecio bestéma, 
co passa na nave la tera che trema, 
i bacari in festa tra calli e canali, 
dialètti, scoasse, un battito d’ali. 
Profumi, ricordi, la storia, la fòla, 
le maschere, i ponti, el tempo che vola, 
mercanti de rose che vende un sorriso, 
Venessia xè inferno, la xè paradiso.  

 
Cambia canale che l’acqua xè alta, 
tirate in banda che qua i te rebalta, 
tirate in banda che tuti i ga frèta, 
i se ga perso, el batèo no li spèta. 
Cambia canale che l’acqua xè fonda, 
varda el tramonto che sòga co l’onda, 
varda el tramonto che brilla lontano, 
ndemo a San Marco, tienme la mano. 

  
Co riva la sera  la musica tase, 
no pianse i violini, se illumina e case, 
el vento caressa i segreti del mare, 
nei campi, a Rialto, se torna a sognare. 
Un fià de silensio fa malinconia, 
se scrive tristessa, se lèse magia, 
che sfiora Venessia de note in inverno, 
la pare un quadreto firmà “Padreterno”. 

 
Cambia canale che l’acqua xè alta, 
tirate in banda che qua i te rebalta, 
tirate in banda che tuti i xè fòra, 
come i tosàti e chi se innamora. 
Cambia canale che l’acqua xè fonda, 
varda el tramonto che sòga co l’onda, 
varda el tramonto che brilla in laguna, 
toca i palassi che porta fortuna. 


